
promettere nò buono veveraggio à chi me la sapesse mmezzare, ca pe te dicere lo vero n’haggio auto spassatiempo da nchire li schiaccole de la carta de filastrocche, e comme n’haggio à essa lo speduto. Ma dall’auta banna la poverella hà fatto buono ad ashiarese quarche autro patrone, che haggia chiù denare, e manco cellevriello de mene, ca io no le faceva troppo bone spese, pocca li designe de li poveruommene maie no resceno. Era partuto da Napole co li cuofane pe nchirele de tornise da ccà fore, e po pe no havere manco d’accattare na sarcenella, m’hà besognato metterelle à lo fuoco, però disse buono Aratio, ca le montagne prene figliano, e fanno li sorecille, che me ne farranno tornare co le scarpe rosecate à Napole, e saraggio costritto de vennere ped abesuogno la lamma de la spata, e nficcare pe repotatione no chirchio dinto lo fodaro, e veramente sempre so stato desgratiato da che sciette da lo ienucchio de mammama, e maie crediette nsuonno, che commo lo Sole s’hà puosto li stivale, e li sperune, pe correre la quintana à l’aniello de lo Zodiaco se ne squagliano, e songo tutte paparacchie, e boscie chelle, che te pare. Era io na matina addormesciuto, che no m’haveriano scetato li truene de Marzo, e me parea nsuonno ch’io me lamentava de la fortuna, che mai tenemente deritto à n’hommo che allo manco lei

